
Ü mummilli lider Heydər Əliyev milli musiqimizin ən gözəl nümunələrinin 
dünya arenasına çıxarılması yolu ilə Azərbaycanın sivil məmləkət, 
xalqımızın çoxsaylı istedadlar yetirən bir xalq olmasına həmişə böyük 

diqqət yetirmiş, ciddi önəm vermişdir. Ulu öndər Azərbaycana rəhbərliyinin 
hər iki dövründə kemiş ittifaq respublikalarında, eləcə də xarici ölkələrdə 
keçirilən Azərbaycan mədəniyyəti günlərində, müxtəlif mədəni-kütləvi 
tədbirlərdə milli musiqimizin geniş təmsil olunmasını yüksək səviyyədə 
təmin etmişdir. 

Ümumiyyətlə, böyük rəhbər milli-
mənəvi dəyərlərin zənginləşdirilməsinə 
milli varlığın qorunub saxlanması və 
gücləndirilməsi amili kimi yanaşmışdır. 
Ötən əsrin 70– 80-ci illərində keçmiş SSRİ-
nin şöhrətli teatrlarında və böyük konsert 
salonlarında Azərbaycan bəstəkarlarının 
əsərlərinin tamaşaya qoyulması, mu-
ğam, simfonik və kamera musiqisinin 
səsləndirilməsi məhz Heydər Əliyevin 
təşəbbüsü və köməyi ilə mümkün olmuş-
dur. Onun müstəsna səylərinin nəticəsi idi 
ki, Azərbaycan musiqisi keçmiş ittifaqın 
dəmir pərdələrini aşaraq dünyada da 
yayılmışdır. 

Birinci xanım, Heydər Əliyev Fon-
dunun prezidenti Mehriban Əliyeva son 
27 ildəki ictimai-mədəni fəaliyyəti ilə ulu 
öndərin bu qiymətli ənənəsini daha geniş 
miqyasda və yüksək səviyyədə davam 
etdirmiş, mərhumiyyətli ümumi böhran və 
ağrılı keçid dövründə, az qala, unudul-
maqda olan muğam sənətimizə və yad 
təsirlərdən korlanan milli musiqi ifaçılığına 
yeni nəfəs gətirmişdir. Mehriban xanımın 
doğma musiqimizə dərindən bağlılığı 
və onun taleyinə qayğıkeş münasibəti 
nəticəsində radio və televiziya kanalları-
na, el şənliklərinə yol tapmış yad-yabançı 
musiqilərin, istedadsız sənətçilərin 
bayağı ifalarının meydanı daralmış, xalq 
musiqisindən uzaqlaşma və ona xorbaxma 
meyilləri aradan qaldırılmışdır.

Prezident İlham Əliyevin və Mehriban 
xanım Əliyevanın muğam və xalq musi-
qisi konsertlərində görkəmli xanəndələri, 
gənc istedadları maraqla dinləmələri, 
onların ehtiyaclarına həssas və qayğı-
keş münasibətləri, sənətlərini yüksək 
dəyərləndirmələri milli musiqimizin yeni 
şəraitdə inkişafını stimullaşdırmış, bu 
sahədə tarixi bir canlanma yaratmış-
dır. Tez-tez nüfuzlu salonlarda tanın-

mış muğam ustalarının konsertlərinin 
təşkil edilməsi, televiziya muğam 
müsabiqələrinin keçirilməsi, yaşlı və gənc 
nəsildən olan istedadlı müğənnilərə fəxri 
adların verilməsi, pensiya yaşına çatmış 
sənətkarlara Prezident təqaüdünün təyin 
edilməsi, eyni zamanda, istedadlı uşaqlara 
da bu təqaüdün verilməsi dünyada misli ol-
mayan bir silsilə təşkil etməklə milli musiqi 
sənətimizin yeni inkişafına xidmət göstərir.

Ümummilli lider, müstəqil Azərbaycan 
dövlətinin memarı və qurucusu Heydər 
Əliyevin ideya və əməllərinin davamlı 
olaraq gerçəkləşdirilməsinə geniş ictimai 
dəstəyi təmin edən Heydər Əliyev Fondu 
milli-mənəvi dəyərlərimizin qorunması və 
zənginləşdirilməsi, ümumbəşəri ənənələrin 
himayə edilməsi sahəsində çoxşaxəli 
fəaliyyəti ilə ölkəmizdə və beynəlxalq 
aləmdə yüksək nüfuz, böyük rəğbət qazan-
mışdır. Prezident İlham Əliyev bu quru-
mun genişmiqyaslı, irihəcmli fəaliyyətini 
yüksək qiymətləndirərək demişdir: “Meh-
riban Əliyevanın rəhbərliyi ilə Fond nəinki 
Azərbaycanda, eyni zamanda, regionda 
görülən işlərin həcminə görə ən böyük 
ictimai təşkilata çevrilmişdir”. 

Azərbaycanın birinci xanımı Meh-
riban Əliyeva mənəvi dəyərlərimizin 
himayə edilməsi işinə 1995-ci ildə 
Azərbaycan Mədəniyyətinin Dostları 
Fondunu yaratmaqla başlamışdır. Milli 
mənəvi dəyərlərimizin incilərinin dünya 
mədəniyyəti xəzinəsinə daxil edilməsinə 
nail olan Mehriban Əliyeva o zaman bu 
istiqamətin fəaliyyətində davamlı olacağını 
bəyan etmişdir: “Muğam da, aşıq yaradıcı-
lığı da, milli musiqi alətlərimizin bənzərsiz 
melodiyaları da bu günə qədər qoruyub 
saxladığımız və gələcək gün naminə 
qorumağa borclu olduğumuz irsin yalnız 
bir hissəsidir. Azərbaycan Mədəniyyətinin 
Dostları Fondunun fəaliyyəti məhz bu 

məqsədə yönəldilmişdir, UNESCO-nun 
xoşməramlı səfiri kimi mənim bütün 
gələcək fəaliyyətim də bu məqsədə 
yönələcəkdir”.

Dünyada mövcud olan birinci xanım 
təsisatının daha mükəmməl örnəyi ilə çıxış 
edən Mehriban Əliyeva xalqımızın maddi 
və mənəvi sərvətlərinə sahib çıxmaq, onun 
nadir incilərini yad təsirlərdən qorumaq, bu 
sərvəti dünya xalqlarına tanıtmaq yolun-
da 9 illik səmərəli fəaliyyətini əldə etmiş 
qiymətli təcrübə və dəyərli proqramlarla, 
2004-cü ildə yaradılmış Heydər Əliyev 
Fondunun rəhbəri kimi daha geniş dairədə 
davam etdirmişdir. Bu nüfuzlu və güclü 
qurumun rəhbəri olaraq Mehriban xanımın 
milli musiqimizin parlaq incilərini, sənət tacı 
olan muğam sənətimizi hərtərəfli himayə 
etməsi ciddi nəticələr doğurmuşdur. 

Doğrudan da, Birinci vitse-prezident, 
UNESCO və İSESCO-nun xoşməramlı 
səfiri Mehriban Əliyevanın ulu öndərin adı 
və ali məramı ilə bağlı bu Fondun rəhbəri 
kimi tarixi önəm daşıyan fəaliyyətinin 
hədəfi Heydər Əliyev irsinin təbliği, onun 
Azərbaycan barədə arzu və istəklərinin 
gerçəkləşdirilməsidir. Milli varlığımızın 
əsasını təşkil edən mənəvi dəyərlərin 
yaşadılmasını himayə etməkdə, ölkəmizi 
dünyada sivil məmləkət kimi tanıtmaq-
da Mehriban xanımın rəhbərliyi ilə 
gerçəkləşdirilmiş məqsədyönlü və çoxsaylı 
layihələrin yaratdığı öyünclü mənzərə 
30 illik müstəqillik tariximizdə mədəni 
intibah kimi qəbul edilir. Bu, ulu öndərin 
Azərbaycan dövlətçiliyini dirçəltmək və 
yaşatmaq missiyasının davamı olub, Vətən 
və xalq naminə fəaliyyət göstərməyin çağ-
daş mükəmməl örnəyidir.

Azərbaycan mədəniyyətinin, 
eləcə də milli musiqisinin dünyada 
təbliğində, mədəniyyətlərarası dialo-
qun genişləndirilməsində Heydər Əliyev 
Fondunun BMT-nin ən mötəbər qurumla-
rından olan UNESCO ilə əlaqələrinin rolu 
misilsizdir. Uzun illərdir ki, respublikamızın 
UNESCO ilə qurduğu hərtərəfli səmərəli 
əməkdaşlıq bu gün olduqca yüksək 
səviyyədədir. Azərbaycan – UNESCO 
əlaqələrinin indiki səviyyəyə yüksəlməsi isə 
Mehriban xanım Əliyevanın məqsədyönlü, 
yorulmaz fəaliyyətinin, davamlı səylərinin 
nəticəsidir. Onun UNESCO ilə əməkdaşlıq 

çərçivəsindəki fəaliyyəti müxtəlif ölkələrlə 
mədəni əlaqələrin gücləndirilməsi, sivili-
zasiyalararası dialoqun genişləndirilməsi 
yönündə təkcə milli deyil, həm də dünyaya 
örnək olası bəşəri nailiyyətdir. 

Ölkəmiz və xalqımız üçün öyünclü 
haldır ki, Mehriban Əliyeva UNESCO 
kimi mötəbər beynəlxalq təşkilatın şifahi 
ənənələr və musiqi ənənələri sahəsində 
xoşməramlı səfiri adına layiq görülmüş ilk 
Azərbaycan qadınıdır. 18 ildir ki, Mehri-
ban xanımın adı dünyada sayı o qədər də 
böyük olmayan xoşməramlı səfirlərlə bir 
sırada çəkilir. UNESCO-nun Azərbaycan 
mədəniyyətinə böyük əhəmiyyət verməsi, 
muğamlarımızın qiymətli irs kimi qoru-
nub saxlanılması və yayılması, Bakıda 
Beynəlxalq Muğam Mərkəzi yaradılması 
kimi təşəbbüsləri dəstəkləməsi məhz 
Mehriban xanımın adı ilə bağlıdır. “Qaf-
qaz Xalq Ənənələri Evi”nin məhz Bakıda 
yaradılması ideyası da Mehriban Əliyevaya 
məxsusdur.

Mehriban xanım Əliyevanın 
genişmiqyaslı fəaliyyəti ölkənin ictimai, 
sosial, mədəni həyatını əhatə etməklə 
bitmir. O, Azərbaycanın milli-mənəvi 
dəyərlərini, qədim və zəngin mədəniyyətini, 
ölkəmizin milli özünəməxsusluğunu, 
mədəni özəlliklərini dünya miqyasında 
uzun illərdir ki, böyük fədakarlıqla, uğurla 

təbliğ edir. Mehriban Əliyeva himayədar 
bir mələk kimi Azərbaycan mədəniyyətinin 
keşiyində dayanmışdır. Bu nəcib amallı, 
yurdsevər və fədakar xanım UNESCO-
nun xoşməramlı səfiri kimi qeyri-maddi 
mədəni irsin təbliği və qorunması 
missiyasını şərəflə yerinə yetirir, eyni 
zamanda, İSESCO-nun da xoşməramlı 
səfiri olaraq Azərbaycan tarixini və mədəni 
irsini, ölkəmizlə bağlı həqiqətləri dünya 
ictimaiyyətinə çatdırmaq istiqamətində 
davamlı fəaliyyət göstərir. 

Mən professional tar ifaçısı və bu 
sənət üzrə pedaqoq olduğuma görə 
bu yazıda daha çox Mehriban xanım 
Əliyevanın xalqımızın ruhunun daşıyıcısı 
və ifadəçisi olan milli musiqimizə göstərdiyi 
müstəsna diqqət və qayğıdan, milli musiqi 
sənətimizin qorunması və inkişafına verdiyi 
önəmli töhfələrdən söz açmaq istəyirəm. 
Onun bu yöndə fəaliyyəti uzun bir söhbətin 
və ayrıca tədqiqatın mövzusu olduğuna 
görə mən ən mühüm məqamları yığcam 
olaraq yada salmağa çalışacağam.

Milli musiqimizə dövlət qayğısını 
davamlı və rəngarəng layihələrlə 
gerçəkləşdirən Mehriban xanımın ciddi 
səyləri nəticəsində Azərbaycan muğamı 
UNESCO tərəfindən bəşəriyyətin qeyri-
maddi irsinin şah əsəri elan edilmişdir. 

Azərbaycan aşıq sənəti, xalçaçılıq sənəti 
və Novruz bayramı da YUNESKO-nun 
Qeyri-maddi mədəni irsi siyahısına 
salınmışdır. Beləliklə, muğam, aşıq sənəti 
ilə yanaşı, tar sənəti və ifaçılığı, kamança 
simli musiqi alətinin hazırlanması və ifaçılıq 
sənəti də UNESCO-nun Qeyri-maddi 
Mədəni İrsin Reprezentativ siyahısına 
əlavə edilmişdir.

Məhz bu səylərin nəticəsi olaraq 
İçərişəhər, o cümlədən Şirvanşahlar 
Sarayı və Qız qalası, Qobustan qayaüstü 
rəsmləri, Xan Sarayı ilə birgə Şəkinin 
tarixi mərkəzi UNESCO-nun Ümumdünya 
İrsi Siyahısına daxil edilmişdir. “Dədə 
Qorqud irsi”, Azərbaycan kəlağayı sənəti 
də dünyanın qeyri-maddi mədəni irsi 
siyahısında yer almışdır. Bundan başqa, 
Birinci vitse-prezident Mehriban Əliyevanın 
himayəsi ilə Azərbaycan 2019-cu ilin 
iyulunda UNESCO-nun Ümumdünya İrs 
Komitəsinin 43-cü sessiyasına uğurla ev 
sahibliyi etmişdir.

(ardı var)

Ramiz QULİYEV,  
Bakı Musiqi Akademiyasının 

professoru, Xalq artisti,  
Dövlət Mükafatı laureatı

Milli musiqimizin  
mötəbər himayəçisi

“Sağalmayan yaralar, köhnəlməyən 
yaddaş” adlı elmi sessiya

AMEA Nizami Gəncəvi adına Milli Azərbaycan Ədəbiyyatı Muzeyində  
20 Yanvar faciəsinin 32-ci ildönümünə həsr olunmuş “Sağalmayan yaralar, 
köhnəlməyən yaddaş” adlı elmi sessiya keçirilib.
Tədbiri giriş sözü ilə açan muzeyin baş 

direktoru, akademik Rafael Hüseynov 20 
Yanvar hadisələrinin Azərbaycanın azadlığı 
və ərazi bütövlüyü uğrunda aparılan mübarizə 
tarixinə əbədi qəhrəmanlıq salnaməsi kimi 
daxil olduğunu vurğulayıb, xalqımızın bu günü 
uzun illərdir ki, tarixin qara səhifəsi kimi qeyd 
etdiyini bildirib.

R.Hüseynov 1990-cı il yanvarın 19-dan 
20-nə keçən gecə keçmiş sovet ordusunun in-
sanlığa yaraşmayan faciə törətməsindən, dinc 
əhaliyə qarşı həyata keçirdiyi vəhşiliklərdən 
danışıb, bu hadisənin xalqımızın azadlığı və 
müstəqilliyi yolunda böyük əhəmiyyət da-
şıdığını deyib. Akademikin sözlərinə görə, 
Azərbaycan xalqının siyasi oyanışı, onun 
siyasi proseslərdə fəal iştirakı dövrü kimi 
səciyyələndirilən XX əsrin 80-ci illərinin sonun-
dan başlayan milli azadlıq hərəkatı 1990-cı il 
Yanvar hadisələrindən sonra keyfiyyətcə yeni 
mərhələyə qədəm qoymuşdur.

Baş direktor əlavə edib ki, yanvarın  19-da 
hərbi əməliyyatın növbəti mərhələsi kimi 
Azərbaycan televiziyasının enerji bloku part-
ladılmış, respublika televiziyası və radiosunun 
verilişləri tamamilə kəsilmişdi. O, bu hadisələr 
zamanı yaradılan informasiya blokadasının 
Moskvada təcrid olunmuş vəziyyətdə ya-
şayan Azərbaycanın böyük oğlu, ulu öndər 
Heydər Əliyev tərəfindən aradan götürüldü-
yünü bildirib. Alimin sözlərinə görə, 1990-cı il 
yanvarın 21-də ulu öndər həyatını təhlükəyə 
ataraq İlham Əliyevlə birlikdə Azərbaycanın 
Moskvadakı daimi nümayəndəliyinə gəlmiş 
və Bakıda törədilmiş qanlı hadisələrlə bağlı 
bəyanat vermişdir: “Dahi liderin 20 Yanvarla 
bağlı həqiqətləri əks etdirən bəyanatı informa-

siya blokadasının yarılması istiqamətində ilk 
mühüm addım olmuşdur”.

Akademik R.Hüseynov ölkənin kütləvi infor-
masiya vasitələrinin fəaliyyətinin dayandırıldığı, 
xalqın informasiya almaq hüququndan məhrum 
edildiyini bir dövrdə ulu öndər Heydər Əliyevin, 
eləcə də Azərbaycan ziyalılarının Qanlı Yanvar 
faciələri zamanı Azərbaycan həqiqətlərinin 
dünyaya çatdırılması istiqamətində gördükləri 
işlərdən bəhs edib, dünyanın müxtəlif kütləvi 
informasiya vasitələrərinə 20 Yanvar dəhşətləri 
ilə bağlı verdikləri müsahibələrdən söz açıb. 

“Sovet rejiminin törətdiyi qətllər xalqımızın 
müstəqillik arzularının qarşısını ala bilmədi 
və Azərbaycan 1991-ci ildə öz müstəqilliyinə 
qovuşdu”, – deyə bildirən baş direktor əlavə 
edib ki, azadlıq hər bir xalqın tarixində elə ali 
nemətdir ki, ona çatmaq üçün ağır sınaqlardan 
keçmək lazımdır.

R.Hüseynov ölkəmizin müstəqilliyinin 
qazanılması və onun qorunub saxlanılmasında 
ümummilli lider Heydər Əliyev və Prezident 
İlham Əliyevin əvəzsiz xidmətlərindən bəhs 
edib. Qeyd edib ki, Ali Baş Komandan İlham 
Əliyevin rəhbərliyi altında müzəffər Azərbaycan 
Ordusunun işğal altında olan torpaqlarımızı 
azad edərək ölkəmizin ərazi bütövlüyünü 
bərpa etməsi ilə şəhidlərimizin qisası alınmış, 
onların qanı yerdə qalmamışdır.  

Akademik R.Hüseynov çıxışının sonunda 
şəhidlərimizin azadlığımızın, müstəqilliyimizin, 
milli iradəmizin simvolu kimi bundan sonra-
kı nəsillər üçün də qürur mənbəyi olacağını 
vurğulayıb.

Qabil YUSİFOĞLU,  
“Xalq qəzeti”

Qazaxda Heydər Əliyev Fondunun  
təşəbbüsü ilə yeni məktəb binası inşa olunub

“Yeniləşən Azərbaycan yeni 
məktəb” proqramı çərçivəsində 
Heydər Əliyev Fondunun 
təşəbbüsü ilə daha bir məktəb 
binası Qazax rayonunda inşa 
olunub. 

Qazax rayonu Şahnabat Nəsibova 
adına Sarıvəlli kənd  tam orta 
məktəbinin binası ikimərtəbəli və 220 
şagird yerlikdir. 

Məktəbin əvvəlki binası 1966-cı 
ildə inşa edildiyindən fiziki köhnəlmiş 
və istifadəyə yararsız vəziyyətə 
düşmüşdü.

Məktəbin müəlliməsi Leyli 
Sarıyeva Sarıvəlli kəndində yeni 
məktəb binasının inşa olunmasının 
kənd sakinlərinin çoxdankı arzusu 
olduğunu deyib: “Yeniləşən 
Azərbaycan yeni məktəb” proqramı 
çərçivəsində inşa olunan bu məktəb 
binası bizə böyük hədiyyədir. Buna 
görə Prezident İlham Əliyevə və 
Birinci vitse-prezident, Heydər Əliyev 
Fondunun prezidenti Mehriban 
Əliyevaya sonsuz təşəkkür edirik. 
Bildiririk ki, şagirdlərin keyfiyyətli 
təhsil alması və Vətənə layiqli övlad 

kimi böyüməsi üçün əlimizdən gələni 
edəcəyik”.

Valideynlər isə övladlarının 
yeni, müasir tələblərə cavab verən 
məktəbdə təhsil alacağı üçün 
sevinclidirlər. “Oğlum Kərim və qızım 
Nazənin bu il birinci sinfə qədəm 
qoyublar. İnşallah, onlar üçün belə 
gözəl məktəbdə gözəl də tədris ili 
olar. Bütün əməyi keçən hər kəsə 
bir şəhid ailəsi, şəhid həyat yoldaşı 
kimi təşəkkür edir, minnətdarlığımı 
bildirirəm”, - deyə şəhid Emil 
Kərimovun həyat yoldaşı Afət Əliyeva 
bildirib. 

Yeni məktəb binasında 14 
sinif otağı, fizika, kimya, biologiya 
laboratoriyaları,  informatika, hərbi 
təlim, tibb, qızlar və oğlanlar üçün 
əmək təlimi otaqları, qarderob, 
kitabxana, yeməkxana, akt və 
idman zalı, həmçinin açıq idman 
meydançası var.

“Köhnə məktəbimizdə 
oxumağımız üçün yaxşı şərait 
yox idi. Siniflərimiz istiliklə 
təmin olunmamışdı. Amma yeni 
məktəbimizdə istilik sistemi ilə yanaşı, 
fənn kabinetləri, idman zalı, kitabxana 
və yeni avadanlıqlar var”, - deyə 
məktəbin XI sinif şagirdi Lamiyə 
Qocayeva deyib.

Məktəb zəruri mebel və 
avadanlıqlarla, fənn kabinetləri və 
laboratoriyalar əyani vəsaitlərlə tam 
təchiz edilib. 

AZƏRTAC

Türkiyənin Samsun şəhərində 20 Yanvar 
faciəsinə həsr olunan anım mərasimi keçirilib

Türkiyənin Samsun 19 May Universitetində (Ondokuz Mayıs Üniversitesi) 20 Yanvar 
faciəsinin 32-ci ildönümünə həsr olunmuş anım mərasimi keçirilib.

Azərbaycanın Türkiyədəki səfirliyinin dəstəyi ilə 
Samsun Azərbaycan Tələbələr Təşkilatı tərəfindən 
keçirilən mərasimdə universitetin müəllim və 
tələbələri iştirak ediblər.

Əvvəlcə şəhidlərimizin əziz xatirəsi bir dəqiqəlik 
sükutla yad edilib.

Azərbaycan və Türkiyənin Dövlət himnləri 
səsləndirildikdən sonra çıxışlar dinlənilib.

Sonra 1990-cı il yanvarın 19-dan 20-nə keçən 
gecə keçmiş sovet ordusunun Azərbaycan  xalqına 

qarşı törətdiyi bəşəri cinayəti əks etdirən film 
 nümayiş olunub.

Tədbir çərçivəsində 20 Yanvar faciəsinə həsr 
olunmuş fotosərgi keçirilib. 

Mərasim bədii hissə ilə davam edib.

Sabir ŞAHTAXTI, 
AZƏRTAC-ın xüsusi müxbiri

Samsun

18 yanvar 2022-ci il, çərşənbə axşamı4


